
OMON MUXTORNING ADABIY-TANQIDIY QARASHLARI 

XUSUSIDA 
 

Shoira Axmedova* 

Annotatsiya. Maqolada O‘zbekiston xalq yozuvchisi Omon 

Muxtorning adabiy-tanqidiy qarashlari haqida fikr yuritilgan. 

Adibning adabiy jarayon haqidagi mulohazalari tahlil qilingan. 

Tayanch so‘zlar: tanqidiy qarashlar, adabiy jarayon, 
yozuvchining adabiy o‘ylari, roman, tanqidchi, esse. 

  
XX asrning 30-yillarida adabiy tanqidni rivojlantirishga 

Oybek, G‘afur G‘ulom, Uyg‘un, Hamid Olimjon  va boshqalar, 40-

yillarda esa M.Shayxzoda, A.Qahhor va boshqalar katta hissa 

qo‘shib keldilar. Har bir davrda, bu davr adabiyoti, adabiy tanqidi 
rivojida munaqqidlar bilan bir qatorda adiblar ham faollik ko‘rsatib 

kelganlar. Bu sohada, ayniqsa, isteʼdodli o‘zbek adiblari O.Yoqubov, 

P.Qodirov, Sh.Xolmirzayev, Omon Muxtorlarning o‘rni alohida 

eʼtiborga molik. Bu adiblar ustozlar anʼanalarini davom ettirib, 
badiiy ijod bilan birga adabiy jarayonga eʼtibor bilan qarab, adabiy 

tanqid rivojiga, uning takomiliga o‘z hissalarini qo‘shib keldilar. 

O‘zbekiston Respublikasi sanʼat arbobi, Davlat mukofoti 
laureati, shoir va  yozuvchi Omon Muxtor ham badiiy ijod bilan 

qatorda adabiy tanqidning kurashchanlik ruhi, adabiyotni yuksaltirish 

jarayoniga taʼsiri, xalqimizning estetik didi tarbiyalash borasidagi 

roli, ijtimoiy mavqeini oshirish  masalalariga eʼtibor qaratdi. Uning 
qator maqolalari, adabiy o‘ylari, taqrizlari, adabiy-tanqidiy suhbatlari 

fikrimizning yorqin dalilidir. 

Omon Muxtor adabiy jarayon haqida fikr yuritar ekan, o‘z 
davrining faol adibi, jonkuyar publitsisti sifatida ham ko‘rinadi. Buni 

adibning “Vaqt, zamon mezoni” deb nomlangan maqolasida ham 

ko‘rish mumkin. Bundan tashqari adib tanqidchilar bilan qilgan 
suhbatlarida ham adabiy jarayon, o‘zining ijodi, yaratilgan asarlari 

haqida kitobxonlarga keng maʼulmot beradi. “Har kimning o‘z 

zamin, o‘z osmoni bor...” deb nomlangan davra suhbati 

                                                             
* BuxDU o‘zbek adabiyoti kafedrasi professori,f.f.d.  Email: axxxmedova@ 

mail.ru 

adabiyotshunos Ahmad Otaboy bilan olib borilgan. Suhbat 

adabiyotimiz tarixida yaratilgan boshqa tur va janrlardagi mumtoz 
namunalar bilan qiyoslaganda o‘zbek nasri, shu jumladan, roman 

janrining shakllanish bosqichi haqida boradi. Omon Muxtor o‘zbek 

nasrining qadimiyligi, o‘zbekning o‘z rivoyatlari, ertaklari, 
dostonlaridagi nasr namunalari ming yillik nasrimiz haqida faxrlanib 

gapiradi. Uning romanchilik haqidagi quyidagi fikrlaridan tanqidchi 

qiyofasini ko‘rish mumkin: “To‘ntarishdan keyingi yillarda dunyo 

adabiyotidan o‘rgangan holda Qodiriy, Cho‘lpon, Fitratlar chiqdi. 
Ularning tafakkur ko‘lami olamiy edi, to‘g‘rimasmi? Ular 

umuminsoniy muammolarni qalamga olishga harakat qilishdi. 

Chunonchi, “O‘tkan kunlar”da faqat tarixni ko‘rsatish emas, faqat 
oilaviy munosabatlardagi murakkabliklarni ko‘rsatish emas, balki 

umuminsjniy masalalar birinchi o‘rinda turadi. Inson qismati, inson 

tafakkuri masalasi Cho‘lponning “Kecha va kunduz” romanida ham 

baland turadi. Fitratning nasriy asarlari, “Meʼroj”, “Qiyomat” 
hikoyalarini oling, ulardagi qarashlarga, qo‘shilish, qo‘shilmaslik 

mumkin, bu boshqa masala, ularda davrni ko‘rsatishdan ko‘ra inson 

tafakkuri ko‘proq aks etgan” [O.Muxtor, 2000: 236]. 
Omon Muxtor yosh ijodkorlar haqida fikr yuritganda, 

ustozlardan o‘rganish bilan bir qatorda, kichiklardan ham 

o‘rganganligi, Asqar Qosim xotirasiga bag‘ishlab yozgan bir sheʼrida 
bunga urg‘u berganligini taʼkidlaydi. XX asrning 80-yillari yoshlar 

nasrida yangi bir havo, kengayish yuz berganligi, sheʼriyatda bu 

yangilanish undan ham oldinroq boshlanganligiga to‘xtaladi.  Yosh 

ijodkorlarning G‘arb, ko‘proq G‘arb adabiy tajribalarini o‘rganib, 
nasrimizga yangiliklar olib kela boshlaganini maʼqullaydi. Shu bilan 

birga hozirgi yosh ijodkorlar asarlarida G‘arbning taʼsiri kuchli 

ekani, bunday asarlarning ayrimlari esa o‘zbek yozuvchisi 
yozgandan ko‘ra, chet tildan tarjima qilingan o‘xshab turishi, 

Sharqqa xos ruh yo‘qligi, so‘nikroq, qorong‘iroq, jonsizroq 

chiqqanligi uni qanoatlantirmaydi. 
Yozuvchining ijod jarayonining borishi haqidagi mulohazalari 

ham eʼtiborni tortadi. Omon Muxtor yosh hamkasblari, 

ijodkorlarning bizdan kattaroq ishlar qilishga qodirligiga ishonadi. 

Buning uchun faqat chinakam bilim, jurʼat-jasorat, mehnatdan 
qo‘rqmaslik hissini o‘zida tarbiyalash keraqdeb hisoblaydi. 

O‘zimizning zaminga oyog‘imizni mustahkam qo‘ygan holda yuksak 

mezonlardagi tafakkur bilan fikr yuritish zarurligini taʼkidlaydi. 
Adabiyotshunos Y.Solijonov bilan qilgan suhbatida o‘zbek 

adabiyotiga shunday baho beradi: “ Qanday bo‘lmasin, bizning 

adabiyotimiz katta Adabiyot. Jahonga ko‘z-ko‘z qilsa 
arziydigan.Adabiyotshunos ham, yozuvchi ham mana shu – buyuk 

Adabiyot, shu Vatan, shu Xalqning bo‘y-bastiga qarab ularga 

munosib ish tutmasligining iloji yo‘q” [Omon Muxtor, 2011: 270]. 

Omon Muxtor suhbatlar jarayonida o‘zining bilim doirasi 
kengligini, adabiy jarayonga munosabatini yaqqol namoyon qila 

olganini ko‘rish mumkin. Shu bilan birga kitobxon adibning ijod 

labaratoriyasi sirlaridan, asarlarining yozilish jarayonidan ham 
xabardor bo‘ladi. 

Omon Muxtor keksa adib sifatida ustozlar anʼanasini davom 

ettirib, bugun o‘zbek adabiyotida yaratilayotgan asarlarga ham 

eʼtibor qaratadi. Yangi va yaxshi asar uni quvontiradi. Buni adibning 
quyidagi mulohazalaridan bilish mumkin: “Keyingi yillarda 

adabiyotimiz, uning bir bo‘lagi nasr jiddiy ko‘tarilish arafasida 

turibdi, degan tasavvurdaman. Bir tomondan, ijodkor yoshlar 
tarbiyasiga ko‘rsatilayotgan eʼtibor, ikkinchi tomondan, bu kun eʼlon 

qilinayotgan yaxshi, taʼkidlab o‘tishga loyiq asarlar tasavvurimni 

kuchaytiradi”. U isteʼdodli adib Erkin Aʼzamning “Shovqin” romani 
va yosh adiba R. Haydarovaning “Javzo” romaniga baho berar ekan, 

Erkin Aʼzamning kichik bir holatdan katta bir jahoniy mazmunga 

chiqib borishi, taniqli, tajribali yozuvchiga xos, tor doiradagi kishilar 

hayoti ko‘zgusida davr va umuminsoniy qadriyatlarga nazar 
tashlashi, hayotning o‘zi yaratgan turfa qiyofalar galereyasini 

tuzishi,  asar qahramonlari roh yig‘iq, roh parishon holda turli 

muammolarga duch kelib, doimiy harakatlanib turishini maʼqullaydi. 
Yosh adibaning muayyan tarixiy voqeani aniq belgilashi, Husayn 

Boyqaro vafotidan keyin ro‘y bergan parokandalik tasviridan 

xalqimiz uchun doim muhim bo‘lgan ahillik mehr-oqibat xususida 
yaxlit maʼno keltirib chiqara olgani, ikkala asarda ham til o‘zbekona, 

jozibali ekanligidan quvonadi. 

“Ruh butunligidan yozish mahorati yuzaga keladi. Mahoratni 

esa ijodkorning bilimi, savod darajasi shakllantirib boradi. Aslida 
ruhni ham shakllantiradigan shudir”. Adibning bunday xulosalari 

bugungi davr kishisini bir oz bo‘lsa-da, sergaklantiradi. Adabiyotga 

kirib kelayotgan yoshlarga saboq bo‘lishdan tashqari adabiyotning, 
so‘zning masʼuliyatini his etishlarida dasturlamal bo‘la oladi. 

Omon Muxtorning tanqidchi sifatidagi bir fazilati adabiy 

jarayondagi yangi tamoyillarni sezib olishi va ular haqida ham 
birinchi bo‘lib mulohaza yuritishga oshiqishidir. “Bir ijodkor sifatida 

, insoniy xislatlarni o‘rgangan adabiyotning bu kungi ahvoli, 

yozuvchi shaxsi, darajasi, uning hayotdagi o‘rni, mavqeiga befarq 

qaramayman. Menga har qachongidan ham muhim tuyuladi... 
Mustaqillik bizning yurtimizga to‘liqib-toshib keldi. 

Odamlarimiz tafakkurini kengaytirib yubordi. Birinchi, dunyodan 

xabardorlik!. Ikkinchi, nomaʼlum o‘tmish sahifalarini ko‘rish! 
Uchinchi. Ota-bobolar suyangan din va falsafa ildizlari! O‘zbek 

adabiyoti xuddi shu havodan nafas ola boshladi... [Omon Muxtor, 

2011: 185]. 

Bu hozirgi kunda butun bir jarayonni kuzatib, o‘rganib, uni 
bor bo‘yi bilan tahlil qilish juda mushkul, ammo adibning bugungi 

adabiy jarayonda kechayotgan yangiliklar haqidagi mulohazalari 

o‘quvchini befarq qoldirmaydi. Adib o‘zbek adabiyotining hozirgi 
ahvolini o‘rganganda, unga umuman jahon adabiyoti taraqqiyoti 

darajasi va mezoni bilan yondoshadi. Shu bilan birga Omon 

Muxtorning ustozlari Maqsud Shayxzoda, Oybek, Abdulla Qodiriy, 
Abdulla Qahhor, Zulfiya, Mirtemir ijodlari haqidagi kuzatishlari va 

maqolalari ham adabiy jarayonda o‘ziga xos o‘rin tutadi, adabiy 

tanqidchilikning rivojlanishiga katta taʼsir ko‘rsatdi. 

Omon Muxtor mustaqillikka erishgan kunlarimizda ham 
adabiy jarayonni muttasil va sinchkovlik bilan kuzatib borib, 

o‘zining salmoqli tadqiqotlarini eʼlon qilgan edi. Ayniqsa, uning 

yangicha ruhdagi adabiyot va uning rivoji, modernizmga munosabati 
haqidagi maqolalari bugungi yosh adiblar va tanqidchilarga o‘rnak 

bo‘la oladi deb hisoblaymiz. 

Omon Muxtorning roman, qissa, hikoyalaridan tashqari 
maqolalari, adabiy suhbatlardagi qarashlari, adabiy o‘ylari ham 

kitobxonlar diqqatini torta oladigan darajada yozilganligi eʼtiborlidir, 

shu bois adib ijodining shu qirrasini tadqiq etish muhim vazifalardan 

biri bo‘lib qoladi. 

